
ТАҚРИЗИ 
муқарризи расмӣ ба диссертатсияи Қурбонов Содиқ Ҳамроқулович 
«Таҳқиқи муқоисавии калимаҳои хоси шева дар лаҳҷаҳои тоҷикии 
ҳавзаи Сурхондарёи Ҷумҳурии Ӯзбекистон ва шеваи ҷанубии забони 
тоҷикӣ» барои дарёфти дараҷаи илмии доктори илмҳои филологӣ аз 
рӯйи ихтисоси 10.02.01 - Забони тоҷикӣ

Дар забоншиносии тоҷик дар мавриди омӯзиши вижагиҳои сарфию 
наҳвии гӯйишҳои қаламрави Тоҷикистон ва тоҷикони бурунмарзӣ 
пажуҳишҳои судманду мондагоре анҷом дода шудаанд, вале дар риштаи 
вожашиносии гӯйишӣ дар қиёс бо бахшҳои тазаккурёфта чунин корҳо 
камтар ба мушоҳида мерасанд. Ин аст, ки бо вуҷуди аз ҷониби 
муҳаққиқоне чун профессор Ғ. Ҷӯраев ошкор карда шудани баъзе 
ҷанбаҳои ин масъала то ҳол бисёр нуктаҳои марбут ба ҳудудгузорӣ 
байни калимаҳои гӯйишӣ ва халқӣ-гуфтугӯӣ, гӯйишӣ ва умумиистеъмолй 
нокушуда ва номафҳум мондаанд. Ба таври дилхоҳ ҳаллу фасл нашудни 
ин масъаларо аз он ҳам метавон дарк намуд, ки дар фарҳангномаҳои 
тафсирӣ бархе аз вожаҳои гӯйишӣ ҳамчун унсурҳои халқӣ-гуфтугӯйӣ ва, 
баръакс, калимаҳои халқй-гуфтугӯӣ ба сифати аносири гӯйишӣ зикр 
карда шудаанд. Аз ин рӯ, дар давраи имрӯза муайян кардани меъёрҳову 
нишонаҳои калимаҳои хоси гӯйишй, ҳудуди интишори онҳо, раванди 
гузариши онҳо аз доираи гӯйишҳо ба қабатҳои дигари лексикаи забон 
амри зарурист. Аз ин ҷиҳат диссертатсияи Қурбонов Содиқ 
Ҳамроқулович ба масъалаи муҳим ва мубрами забоншиносии тоҷик 
бахшида шуда, он метавонад дар ҳаллу фасли як силсила нуктахои 
мавҳуму печидаи вожашиносии гӯйишӣ мусоидат намояд ва натиҷаҳои 
ниҳоии он боиси комил гардидани назарияи бахши номбурдаи 
гӯйишшиносӣ гардад.

Мазмуну муҳтавои диссертатсия, ки дар он калимаҳои хоси 
лаҳҷаҳои тоҷикии ҳавзаи Сурхондарёи Ҷумҳурии Узбекистан бо шеваи 
ҷанубии забони тоҷикии Ҷумҳурии Тоҷиистон ба таври муқоисавӣ ба 
риштаи таҳлил кашида шудааст, ба шиносномаи ихтисоси илмии 10.02.01 
- Забони тоҷикӣ комилан мувофиқат мекунад.

Навгонии илмии таҳқиқ дар он мушоҳида мешавад, ки унвонҷӯ 
ҳамчун қабати хоссаи лексикӣ ба шумор омадани калимаҳои хоси 
шеваро дар заминаи маводи лаҳҷаҳои точикии ҳавзаи Сурхондарёи 
Ҷумҳурии Узбекистан бо шохаи ҷанубии тоҷикии Ҷумҳурии Тоҷикистон 
баррасӣ намуда, ба таври мукаммал ҷанбаҳои ташаккули ин қабати 
лексикиро аз нигоҳи назариявӣ ба риштаи таҳлил кашидааст, таъсири 
омилҳои таърихӣ ва этнографиву ҷуғрофиро дар таҳаввули шаклу 1



маъноии ин гуна аносири лугавй бо зикри маводи фаровон ошкор 
кардааст, сурати дигари забони аслии куҳан маҳсуб ёфтани гӯйишҳоро 
дар мисоли пойдормонии унсурҳои таърихй дар лафзи мардуми ин 
минтакахо собит намудааст, таснифоти мавзуии ин қабати лексикиро бо 
пеш гирифтани усули нави таҳлил нишон додааст.

Дараҷаи асоснокӣ ва эътимоднокии таҳқиқоти мавриди такриз дар 
он зоҳир мегардад, ки унвонҷӯ осори таҳқиқии эътимодбахши олимони 
ватаниву хориҷиро асоси пажуҳиши худ қарор дода, маводи фаровонеро 
аз лаҳҷаҳои тоҷикии ҳавзаи Сурхондарёи Ҷумҳурии Узбекистан бо 
шохаи ҷанубии тоҷикии Ҷумҳурии Тоҷикистон гирдоварӣ кардааст ва 
дар заминай онҳо ахбори мушаххас ба даст оварда, дойр ба масъалаи 
баррасишаванда як силсила интишороти илмиро ба нашр расонидааст.

Хулосаву тавсияҳои аз тахлил бардоштаи муаллиф 
инъикоскунандаи мазмуну муҳтавои диссертатсия буда, дар асоси онхо 
метавон фарҳангномаҳои гӯишии калимаҳои хоси шеваро таҳия кард 
(аллакай дар бахши замима он қисман оварда шудааст), китобу 
дастурҳои таълимӣ роҷеъ ба гӯйишшиносии муосиру таърихй таълиф 
намуд.

Аҳамияти назариявии диссертатсияи тақризшаванда аз он иборат 
аст, ки бардоштҳои унвонҷӯ метавонад баҳри ғанӣ гардидани ҷанбаи 
назариявии гӯйишшиносии таърихиву муосир мусоидат намояд, барои 
ошкор шудани гиреҳи муаммоҳои дар ин самт ҷойдошта мадад расонад.

Аҳамияти амалии диссертатсия дар он аст, ки аз маводи дар 
диссертатсия дарҷгардида ва таҳлилҳои диссертант муҳаққиқон 
метавонанд дар ҷараёни таълифи осори илмиву таълимй, тахияи 
фарҳангномаҳои гӯйишӣ баҳрабардорӣ намоянд, дойр ба гӯйишшиносии 
муосиру таърихй барномаву дастурҳои таълимй таълиф кунанд ва барои 
донишҷӯёни факултаҳои филологии мактабҳои олӣ тадриси фанҳои 
интихобиро аз вожашиносии гӯйишӣ роҳандозӣ намоянд.

Сохтори диссертатсия мутобиқ ба талаботи таълифи рисолаҳои 
зинаи докторӣ тарҳрезӣ шуда, аз бахшҳои муқаддима, бобу фаслхои 
назариявию амалй (се боб), хулоса, феҳристи сарчашмаву осори тахкикй 
мураттаб гардида, аз он дарак медиҳад, ки муаллиф дар ҷараёни таълифи 
пажуҳишаш аз осори фаровони илмиву маводи гӯйишӣ суд ҷустааст.

Дар қисмати муқаддима ва тавсифи умумии таҳқиқ [с.6-21] кулли 
бандҳое, ки дар талаботи пешниҳодкардаи КОА дар нисбати 
диссертатсияҳои риштаи илмҳои филологӣ дарҷ ёфтааст, риоя шудаанд.

Боби нахусти диссертатсия «Масъалаҳои таҳқиқ ва таснифи 
калимаҳои хоси шева» [с.22-87] назариявй буда, фарогири чор фасл аст ва 
дар онҳо унвонҷӯ тафовути калимаҳои хоси шеваро бо аломатҳои 2



мушаххас аз лексикаи забони меъёрӣ ва умумихалқӣ нишон додааст, 
омилҳои забонии ба қатори калимаҳои хоси шева фароҳам оварда 
шудани дастае аз вожаҳоро баррасй кардааст, шинохти меъёрхои 
забонии калимаҳои хоси шева, роҳҳои ташаккули онҳо, дараҷаи корбаст, 
таснифоти мавзуӣ ва дигар хусусиятҳои забонии онҳоро ба риштаи 
таҳлил кашидааст. Муаллиф дар натиҷаи таҳлилу қиёс ва мукобалаи 
назари муҳаққиқон истилоҳҳои мухталифи нисбат ба калимаҳои хоси 
шева вуҷуддоштаро зикр карда, баҳсталаб будани пиндори бархе 
олимонро чун Ф.П. Филин ишора намудааст, кам ҷалб шудани 
таваҷҷуҳи аҳли таҳқиқ ба шарҳи илмии калимаҳои хоси шева дар 
забоншиносии тоҷик, фарқ доштани калимаҳои хоси шеваро дар 
лаҳҷашиносӣ ва услубшиносй ошкор карда, ба осонй ба таркиби 
лексикаи умумихалқӣ ворид нашудани калимаҳои хоси шеваро таъкид 
намудааст. Унвонҷӯ бамавриду хуб қайд кардааст, ки мафҳуми 
калимаҳои хоси шева дар доираи махдуд бозгӯӣ шуда, ба назар 
нагирифтани ҷанбаҳои ташаккули ин қабати луғавӣ, дар асоси 
тағйиротҳои ҷиддии савтӣ, сарфӣ ва наҳвӣ аз доираи лугати умумихалкй 
берун шудани онҳо ва м. и. дар таҳқиқу бозгӯии калимаҳои хоси шева 
духӯрагиро ба миён овардааст.

Ба ин тариқ, унвонҷӯ дар ҷараёни баррасии масъалаи мавриди 
назар таваҷҷуҳашро ба кори саҳл набудани муайян намудани ҳудуди 
интишор ва дараҷаи корбасти калимаро дар лаҳҷаҳо, дар ҷараёни 
баррасии масъала бо ду сабаб корбаст шудани калимаҳои хоси шеваро 
дар осори адибон, ба хусусияти таърихии корбасти онҳо рабт доштани 
ба қатори лексикаи устувори лаҳҷаҳо гузаштани калимахо, дорой як 
қатор хусусият будани корбасти диалектизмҳои лексикй дар лаҳҷаҳои 
тоҷикии ҳавзаи Сурхондарё ва шеваи ҷанубии забони тоҷикӣ вобаста ба 
ҳудуди интишор, кори басо заҳматталаб будани омӯзиши мукаммали 
худуди интишори калимахо ва монанди инҳо равона кардааст.

Боби дуюм «Роҳҳои ташаккули калимаҳои хоси шева» [с.88-204] 
шомили се фаслу чордаҳ зерфасл буда, муаллиф кӯшидааст, ки раванди 
ташаккули калимаҳои хоси шеваро дар мисоли лаҳҷаҳои тоҷикии ҳавзаи 
Сурхондарё ва гӯйиши ҷанубии забони тоҷикй нишон диҳад.

Дар ибтидо муаллиф гурӯҳи махсуси калимаҳои хоси шеваро 
ташкил додани диалектизмҳои морфологиро шарх дода, ба бардоште 
расидааст, ки дар ҳар ду гӯйиши тазаккурёфта тавассути калимасозии 
морфологй доираи маъноии калима васеъ мегардад.

Дар фаслу зерфаслҳои ин боб диссертант ба ташаккули калимаҳои 
сохтаву мураккаб диққати хешро равона карда, маҳз ба туфайли онҳо з



зуҳури таҳаввулотро дар маънои калима таъкид намудааст. Аз қиёсу 
муқобала унвонҷӯ ба хулосае омадааст, ки дар ташаккули калимаҳои 
хоси шева пасвандҳои -ак (-ок, -ик), -ӣ (-ги), -а аз воситаҳои сермаҳсули 
морфологӣ маҳсуб шуда, бо пасвандҳои -ин (-ина), -ич, -ча низ ташкил 
ёфтани ин гурӯҳи аносири луғавӣ низ маъмул аст. Бино ба қайди 
муаллиф, дар ин қабати луғавӣ баръакси лексикаи умумихалқӣ доираи 
истифодаи воситаҳои калимасоз маҳдуд буда, дар робита ба муҳити 
интишори калима маънову шаклҳои сохта ба тағйирот дучор шуда, 
дарки маънои унсурҳои луғавӣ душвор мегардад. Муаллиф аз муқоисаи 
гӯйишҳои мавриди таҳқиқ ба чунин хулосае омадааст, ки доираи 
корбасти унсурҳои калимасоз дар онҳо ягона буда, дар давраи ҳозира 
раванди рехташавии калимаҳои шевагии сохта дар ҷараёни вусъат пайдо 
кардан қарор дорад.

Як самти таваҷҷуҳи диссертант ба вижагии навъҳои пайваст, тобеъ 
ва омехтаи калимаҳои мураккаб равона карда шуда, хусусиятҳои зиёди 
забониро доро будани шаклгириҳои сарфӣ ва дар онҳо амал намудани 
низоми мураккаби мансуб ба забони зиндаи халқ дар лаҳҷаҳои тоҷикӣ 
қайд гардидааст.

Ҳамин тавр, унвонҷӯ оид ба мавқеи устувор доштани вожахои 
мансуб ба забонҳои хеш (суғдӣ, бохтарӣ, дарӣ, забонҳои помирй ва ғ.) 
ҳамчун калимаҳои хоси шева дар таркиби луғавии лаҳҷаҳо, бо шаклхои 
гуногун ва тағйироти маъно гардиш доштани калимаҳои эрониасл, дар 
муқоиса ба муродифоти умумихалқӣ ва адабии худ ба таври устувор 
корбаст шудани сифатҳои эрониасл дар лаҳҷаҳои тоҷикии хавзаи 
Сурхондарё ва шеваи ҷанубии забони тоҷикй, назаррас будани мавқеи 
воҳидҳои иқтибосии арабӣ, туркӣ ва русӣ-байналхалқӣ, аммо мавқеи 
устувор надоштани иқтибосҳои ҳиндӣ, чинӣ, юнонӣ дар таркиби 
гӯйишҳои тоҷикӣ, бештар мушоҳида шудани иқтибосоти туркӣ дар 
лаҳҷаҳои тоҷикии ҳавзаи Сурхондарё нисбат ба гӯйишҳои ҷанубии 
забони тоҷикй, ва, баръакс, мавқеи устувор доштан ва маънои нави 
забониро касб намудани калимаҳои иқтибосии арабию русӣ дар доираи 
калимаҳои хоси шева дар гӯйишҳои ҷанубии забони тоҷикӣ нисбат ба 
лаҳҷаҳои тоҷикони ҳавзаи Сурхондарё ва м. и. андешаҳои ҷолиб баён 
карда, ҳар як гуфтаашро бо далелҳо эътимод бахшидааст.

Дар диссертатсия муаллиф дар қиёс бо дигар аносири иқтибосӣ 
ҷараёни вуруди калимаҳои. арабиро ба калимаҳои хоси шева васеъ 
таҳлил карда, сабаби онро ба тағйироти савтӣ, сарфӣ ва маъноӣ дучор 
шудани ин гуна аносири луғавӣ ҳисоб кардааст, бо унсурҳои калимасоз 
дар шаклҳои ғайримаъмул омада, ҷараёни тоза касб намудани 4



калимаҳои иқтибосии туркӣ-муғулиро дар ин лаҳҷаҳо муайян намудааст, 
дар мавриди иқтибосоти русӣ бошад, кбештар таваҷҷуҳашро ба онҳое 
равона сохтааст, ки бо гузашти вақт ба тағйироти ҷиддии савтӣ дучор 
гардидаанд.

Боби сеюми диссертастия «Таснифоти мавзуии калимаҳои хоси 
шева» [с.205-293] дар ду фаслу ёздаҳ зерфасл тарҳрезӣ гардида, дар чунин 
фаслу зерфаслҳо унвонҷӯ бо мақсади ошкор намудани дараҷаи корбурди 
навъҳои калимаҳои хоси шева аз рӯйи мавзуъ онҳоро ба ҳашт гурӯх 
дастабандӣ кардааст ва гардиши чунин унсурҳои луғавиро дар доираи 
мафҳумҳои хешутаборӣ, марбут ба ҳавливу хона, хӯрокворӣ, либос, 
зинати инсон ва ҳунари гулдӯзӣ, ҳайвоноту парандаву ҳашарот, 
рустаниву буттаву гиёҳ, узвҳои бадану бемориҳо, ҷашну маросим ва 
ҳунарҳои мардумӣ нишон додааст.

Муаллиф нахуст таърихи куҳан доштани ин гуна вожаҳоро ёдовар 
шуда, бо шаклҳои забони адабӣ ва лаҳҷаҳои дигари забони тоҷикӣ 
бештар мувофиқат доштани муодили лаҳҷавии ин қабил калимаҳоро дар 
ифодаи шаклу маънӣ таъкид кардааст, дар таснифоти мавзуии луғати 
гӯйишҳо мавқеи асосиро ташкил додани гурӯҳҳои ашёиро баррасӣ 
намудааст, қабати муҳимми лексикиро ташкил додан ва дар байнашон 
камтар будани иқтибосҳоро дар феълҳои содаи дар лаҳҷаҳои тоҷикии 
ҳавзаи Сурхондарё ва шеваи ҷанубии забони тоҷикӣ гардишдошта қайд 
кардааст, аз шаклҳои адабӣ то андозае фарқ доштани феълҳои 
таркибиро дар гӯйишҳои мавриди таҳлил нишон додааст.

Диссертант як самти таваҷҷуҳашро ба мансубияти забонии чунин 
унсурҳои луғавӣ ба ҳиссаҳои нутқ равона карда, аз таҳлилу муқоиса ба 
бардоште расидааст, ки дар чунин гӯйишҳо ифодаи аломатҳои манфии 
мансуби инсон мавқеи устувор дошта, нисбат ба аломатҳои мусбат 
бештар мустаъмаланд ва бо тобишҳои нозуки маъноӣ ва доираи васеи 
муродифӣ аз муодили адабии худ фарқ мекунанд. Инчунин калимаҳои 
хоси шеваи ифодакунандаи аломат дар шаклҳои тафсилӣ мавқеи муҳим 
дошта, дар ин замина аломат барҷаста ифода мегардад. Маълум 
мешавад, ки бо калимаҳои хоси шева ифода ёфтани зарфҳо нисбат ба 
феълу сифат маҳдуд ба назар расида, ин омил ба хусусияти зарфҳо чун 
ҳиссаи мустақили дар ҷараёни ташаккул қарордошта робитаи зич дорад.

Дар 22 банди хулоса [с. 294-303] муаллиф бардоштҳои худро аз 
таҳлил ва муқоисаи калимаҳои хоси шева дар лаҳҷаҳои тоҷикии ҳавзаи 
Сурхондарёи Ҷумҳурии Узбекистан ва шеваи ҷанубии забони тоҷикии 
Ҷумҳурии Тоҷикистон овардааст. Тавсияҳои аз ҷониби унвонҷӯ 
пешниҳодгардида баҳри беҳтаргардии таълим дар макотиби олӣ судманд5



буда, дар амал татбиқ шудани онҳо боиси болоравии сатҳи саводи 
шогирдон хохад шуд.

Ҳамин тавр, бори аввал дар забоншиносии тоҷик калимахои хоси 
шева чун кабати махсуси лексики дар асоси маводи лаҳҷаҳои тоҷикии 
ҳавзаи Сурхондарёи ҶӮ ва гӯйиши ҷанубии забони тоҷикии ҶТ аз ҷиҳати 
назариявӣ ба таври мукаммал мавриди таҳқйқ қарор гирифтааст. Аз 
омӯзиши масъалаи мазкур бармеояд, ки омилҳои ғайрилингвистӣ амсоли 
хусусиятҳои таърихии маҳфуз мондани асолати забои, урфу одати 
мардумон дар маҳалҳои алоҳида, муҳити ҷуғрофӣ ва авомили лингвистӣ 
(ташаккули калимаҳои хоси шева бо роҳи калимасозӣ ва иқтибосот) дар 
ташаккули ин қабати нисбатан устувори забои ҳамчун асос нақш доранд.

Диссертант дар ҷараёни баррасии масъалаи номбурда заминаҳои 
илмии аз доираи калимаҳои умумихалқӣ ба қатори калимаҳои хоси шева 
таҳвил ёфтани силсилаи вожаҳоро дар натиҷаи тағйироти чандкаратаи 
савтй шарҳ додааст, ки ин усули таҳқиқ дар таснифоти қабатҳои луғавии 
забои ва гӯйишҳои он замина фароҳам меорад.

Муаллиф аз назарияи масъалаи матраҳкардааш огоҳии хуб дорад, 
осори фаровони таҳқиқии марбут ба мавзуъро мутолиа намуда, аз 
лаҳҷаҳои тоҷикии ҳавзаи Сурхондарёи ҶӮ ва гӯйиши ҷанубии забони 
тоҷикии ҶТ маводи дархури матлабро ба таври фаровон гирд овардааст, 
аз қиёсу муқобалаи пажуҳиши аҳли таҳқиқ бурду бохти эшонро дар 
масъалаи мавриди таҳлил ошкор кардааст.

Диссертант бо мақсади возеҳ дарк гардидани моҳияти масъала дар 
пажуҳишаш дар ду нақша пасвандҳои сермаҳсулу каммаҳсули дар 
гӯйишҳои тазаккурёфта гардишдоштаро нишон додааст.

Муҳтавои асосии диссертатсияро унвонҷӯ дар 2 китоб ва 41 
мақолаи илмӣ зикр намудааст, ки аз онҳо 23 ададашон дар маҷаллаҳои 
илмии тақризшавандаи Комиссияи олии аттестатсионии назди 
Президента Ҷумҳурии Тоҷикистон ба чоп расидаанд.

Автореферата диссертатсия, монография ва мақолаҳои илмии 
бачопрасонидаи муҳаққиқ Қурбонов Содиқ Ҳамроқулови муҳтавои 
асосии диссертатсияро инъикос намуда, ба мақсад ва вазифаҳои 
дарпешгузоштааш ноил гардидани муаллифро нишон медиҳад.

Таҳқиқот бо забони хуби илмӣ, содаву фаҳмо таълиф гардидааст, 
вале дар радифи муҳассаноти зиёд дар рисола бархе нуқсон, нуктаҳои 
баҳсталаб ба мушоҳида расиданд, ки ислоҳи онҳо дар таҳқиқоти ояндаи 
муаллиф ба манфиати кор хоҳад буд:

1. Муаллиф як қатор калимаҳоро чун параға (с. 27), ғанг (с. 27), сағат 
(с. 29), алдараш (30), пӯпак (с. 31), пахса (с. 35), чапар / чапарак (с. 35), 6



шалвор / шалвар / чолвор (с. 36), авра (с. 37), беланг (с. 37), даба (с. 39), 
барзангй (с. 43), талғир (с. 44), гърт (с. 45), ҷурта (с. 45) калимахои хоси 
шеваи ҷанубӣ ва гуфтори тоҷикони ҳавзаи Сурхондарёи ҶӮ мешуморад, 
дар ҳоле ки чунин вожаҳо дар гӯишҳои шимолии қаламрави Тоҷикистон 
низ ривоҷи комил дошта, иддае аз онҳо чун барзангй мақоми вожаҳои 
умумихалқиро пайдо намудаанд.

2. Унвонҷӯ ҳангоми баррасии мавзуъ бидуни ҳеҷ далел кисме аз 
унсурҳои луғавиро эрониасл (мисли калот, ғаба / ғапа, ҷағал I ҷағат / 
ҷағад - с. 27), бахшеро туркӣ-муғулӣ (монанди бурмбаҷала - с. 29) 
мешуморад. Зарур буд, ки муаллиф бо такя ба фарҳангномаҳои 
решашиносӣ ё қайду ишораҳои дар осори ниёгон зикргардида 
гуфтаҳояшро боэътимод менамуд.

3. Муаллиф дар истифодаи истилоҳот ба иштибоҳ роҳ додааст. 
Чунончи, ӯ ҳангоми дар хусуси калимаҳои куҳанбунёди дар гӯишҳои 
муосир маҳфузмонда амсоли хинг истилоҳи «калимаҳои таърихӣ»-ро ба 
кор бурдааст, ки дуруст нест (ниг. с. 31-32).

4. Муаллиф дар ҷараёни таҳлили мавзуии воҳидҳои луғавӣ 
иштибоҳан иддае аз онҳоро дар ду банд овардааст, ё айни як калимаро 
дар ду маврид такрор кардааст. Масалан, ӯ вожаҳои ифодакунандаи 
мафҳуми хешутабориро ба баёнкунандаи ҷинсҳои мардона, занона ва 
умумиҷинс ҷудо карда, калимаи балък / бълъкръ дар бандҳои вожаҳои 
ифодакунандаи ҷинси мардона ва умумиҷинс зикр намудааст (с. 34). Е 
калимаи ҷагаларо дар айни як саҳифа ду маротиба такрор кардааст (с. 
45).

5. Унвонҷу дар феҳристи осори таҳқиқи дар мавриди зикри тартиби 
хронологии осори як муҳаққиқ ё адабиёти илмии дигар ба иштибох рох 
додааст (ниг. ад.-ти № 118, 119, 121-123, 150-151, 166, 203-204 ва ғ.).

6. Дар рисола ғалатҳои имлоӣ (с.8, 19, 40, 90, 225, 275, 296), услубӣ (с. 
18, 20, 138, 139, 292, 297) ва китобат (ниг. с. 6, 8, 132, 156, 263, 283...) ба 
мушоҳида расиданд. Чунин иштибоҳҳо дар фишурдаи рисола низ дучор 
меоянд (с. 4, 5, 8, 17, 18, 19, 31, 39,43,47, 49...).

Албатта, чунин ғалатҳо ба сифати умумии рисола ба ҳеҷ ваҷҳ таъсир 
намерасонанд ва онҳо ислоҳшавандаанд. Диссертатсия таҳқиқоти 
мукаммали илмй буда, дар такмили ҷанбаҳои назарӣ ва амалии илми 
забоншиносии тоҷик, бахусус лаҳҷашиносӣ, мусоидат хоҳад кард.

Дар маҷмуъ, рисолаи илмии Қурбонов Содиқ Ҳамроқулович 
«Таҳқиқи муқоисавии калимаҳои хоси шева дар лаҳҷаҳои тоҷикии 
ҳавзаи Сурхондарёи Ҷумҳурии Узбекистан ва шеваи ҷанубии забони 
тоҷикӣ” ҷавобгӯи талаботи бандҳои 31-35-уми Тартиби додани 
дараҷаҳои илмӣ, ки бо қарори Ҳукумати Ҷумҳурии Тоҷикистон аз 30- 7



юми июни соли 2021-ум таҳти №267-ум тасдиқ шудааст, инчунин тақозои 
КОА-и назди Президенти Ҷумҳурии Тоҷикистон буда, муаллифи он 
сазовори дарёфти дараҷаи илмии доктори илмҳои филологи аз рӯйи 
ихтисоси 10.02.01 - Забони тоҷикӣ мебошад.

Муқарризи расмии аввал: 
доктори илмҳои филологи, 
профессори кафедраи забони 
тоҷикии Муассисаи давлатии 
таълимии «Донишгоҳи давлатии
Хуҷанд ба номи академик /-V
Бобоҷон Ғафуров» —Ҳасанзода Абдуҷамол Ашраф
«23» феврали соли 2024-ум

Суроға: 735700, Ҷумҳурии Тоҷикистон, 
шаҳри Хуҷанд, микроноҳияи 15-ум, 
ҳавлии 85-ум
Почтаи электронӣ: abdujamol58@mail.ru 
Тел.: (92) 824-25-61; (91) 500-41-21

Имзои профессор Ҳасанзода Абдуҷамол 
Ашрафро тасдиқ мекунам:
Сардори раёсати кадрҳои 
Муассисаи давлатии 
таълимии «Донишгоҳи 
давлатии Хуҷанд ба номи-у 
академик Бобоҷон ҒафурЬ'

Эҳсонҷон Наврузов

